
Om boka

Det skapte både forundring, forarging og frygd då Elfriede Jelinek i 2004 blei tildelt Nobelprisen i litteratur, for hennar «musikalske straum av røyster og motrøyster (…) som avslører dei absurde klisjeane i samfunnet».

Hos Jelinek er det liksom språket sjølv som taler, i dei seinare stykka hennar i eit slag redigert monologisk stream of consiousness. I så måte skil hennar dramatikk seg markert frå den tradisjonelle dramatiske diktinga, og kvar einskild instruktør må så å seie skape sitt eige stykke på grunnlag av Jelineks språkflaum.

Elfriede Jelineks dikting er grunna hennar særeigne språklege musikalitet svært vanskeleg å setje om, men Oskar Vistdal har på meisterleg vis klart å føre Jelineks diktarlege særpreg over til norsk.

Frå tysk ved Oskar Vistdal.


Elfriede Jelinek

Vinterreise

Frå tysk ved Oskar Vistdal (MNO)

1

Kva er det som dreg, kva dreg i meg, kva dreg meg med? Skuggen min kan det ikkje vera, honom har eg skilt meg av med, han var heile tida attom meg, fleire gonger alt har eg vore framfor honom, ville ikkje vera med, ville ikkje dragast med meg. Kan ein eigenleg kaste han framfor seg og så hoppe bestemt inn i han? Kan skuggen bryte gjennom det som var medan han spring framfor meg? Anar ikkje. Eg talar med meg sjølv, elles talar jo ingen med meg. Eg står til halsen i feiltaka mine. Eg sit fast i mi vandreplikt, ein tek meg inn i vandreplikta, ein tek meg inn enno der òg, men eg får ikkje vera der, eg kan likevel ikkje oppfylle denne plikta, det veit ein. Kven veit kven som veit det? Spelar inga rolle. Eg duger ikkje. Kven duger eg ikkje for då? Kven seier at eg ikkje duger, ikkje duger i mitt eige liv, må ende som ikkje greidd livets skule? Eg ville koma i rett tid, så ein ikkje merkar at eg er der og ikkje kastar meg ut, ville gjera meg lita, men tida er ikkje mi, denne samtida var heller ikkje mi, eg kjem frå ei anna samtid, ikkje frå denne, har eg innbilt meg, men det gjekk ikkje. Kan ein òg seia: For tidig, for utidig er eg, ei som er ei attgløyme? Der er den eine røyndomen, den som høyrer tida til, der er den andre: eg.

Ville bli verande, men ein kan ikkje IKKJE gjenta seg liksom historia eller tida, dei to tek seg ikkje opp att, det er mønsterverdig, historia er makelaus, ho prøver det stadig vekk i det minste, ho freistar liksom å gjenta seg av seg sjølv, og ho strandar stadig vekk på seg sjølv, det er jo klårt. Men tida ovundrar eg jamvel òg. Aldri å gjenta seg sjølv, det er godt gjort! Alltid å gå, alltid berre gå, jamvel klokka gjev ofte opp, heller ikkje ho kan alltid berre gå og gå, ho går stundom ned liksom eit menneske. Eg innstiller meg likeins på raskt framlaup, men likevel, med framlaup går det òg attover, med forlaup aldri. Sei no det til tida! Ho går aldri tilbake. Rett nok trur ein at ein har gått tilbake, men det har ein aldri. Jamvel det forgangne spring fram, det spring i førevegen, ein spring uvilkårleg med, det forgangne er smittsamt, det har ein smittande latter når ein passerer det, ein trur ein kjenner det på denne latteren, snur seg glad om som om ein var venta, slik ein kjær latter, direkte innbydande! Men så er det med eitt ikkje lenger det forgangne ein kjenner, det som ein likevel kjenner, for ein kjenner jo berre sitt eige forgangne, tapet av moglegheiter, ein annan har sitt eige forgangne, tapar sine eigne moglegheiter, tapar si eiga framtid, men mine tap må eg stå for sjølv. Så kjært det forgangne var, eg heldt av det, men medan eg hadde det, forstod eg ikkje å setja pris på det, det komande forgangne blir mykje verre, det vil leggje seg som ein måneskugge over noko ljost som kunne ha vore meg, ein måne i minsto, men snu deg ikkje om, det er berre det forgangne som eg vil passere, nei, det er framtida mi eg skal koma meg framom, det forgangne som eg alt er forbi, det forgangne, akk forgangne har eg alt nådd att, det har eg alt lagt attom meg, motsett Akilles og skjelpadda, det er eg alt ferdig med av di eg alt vil ha nådd det att. Men heller ikkje dette venlege forgangne vil eg kunna halde fast, eg freistar å springe framover for å forseinke det neste forgangne, den ville knokkelmannen som tvillaust vil koma, men eg tek han ikkje att, ser De, idet eg er nesten framme, er nettopp dét forgange òg! Også det er noko forgange, men når eg innser det, er eg alt komen vidare, og det forgangne er òg alt langt vidare kome, rett nok bakanfor, det er forsvunne attom meg, kjem på eitt ut om eg beklagar, sørgjer eller gleder meg over det, det er forsvunne, det er vekk, det er vekk, hylinga høyrer eg, men ho er aldri der eg er, der hyler det aldri, det hyler alltid rett bak eller rett framfor meg, det forgangne hyler av di det har gjeve seg til kjenne, mitt forgangne er tilmed kunngjort særskilt, men blir berre venlegare di lenger undan det eg er, eg kan berre beklaga at det ikkje ville halde på meg, eg kan beklaga det fram og attende, men ikkje attende og fram, eg får ikkje fatt i det meir, mitt forgangne, det kjem aldri att, det som er forbi, kjem ein aldri meir forbi, ein har del i dette forlaupet, men ein blir aldri deltakar, ingen gjer ein til innehavar av forlaupet, for ein går seg alltid vill, jamvel i den avgjerande augneblinken.

Sjølvsagt kan ein gå seg vill i alt dette, det har De rett i, ein må gå seg vill dessmeir!, elles ville det forgangne finne ein, så sant det brydde seg om å gå på leiting etter framtida som ein då alt var svunnen i. Men det forgangne bryr seg aldri om det, det veit at det ville ha vore meiningslaust. Det raske framlaupet kan òg laupe attende att, men det som er forbi, er alltid forbi. Det kan koma annleis, det kan koma på nytt, ein kan gå i lag med det, men forbi er forbi. Å oppnå tilgang til seg sjølv gjennom nederlaget, det ville kanskje vera mogleg, men er alt forbi, det kunne vore mogleg, men var det ikkje, eg har enno tid til å springe vidare, men det er fåfengt, tida renn jo støtt i sitt eige tempo, same kva eg gjer. Eg grublar over det, men til ingen nytte. Eg kan ikkje gjeva avkall på det, kan berre stengje dørene, det som var attom dei, vedkom meg, det som kjem no, vedkjem meg òg, endå eg ikkje veit kva det er. Eg skal nok få vita kva det er, men eg veit det ikkje enno. Eg skal tenkje på deg. Men då du var der og eg ikkje måtte tenkje på deg, for du var jo der, då tenkte eg berre på det som skulle koma, på deg som min tilkomande, på den meiningslause, latterlege tida som eg ville kunna trøyte utan deg til dess du hadde vorte min tilkomande, eg gledde meg til det, men til det forgangne kan eg ikkje gleda meg lenger. Eg vart kasta på dør då eg tenkte, no er ho her, no er ho her samtida, her er du, min tilkomne, vips, forbi!, eg talar ikkje med motverdien, sjølv om det er nærliggjande, og endå eg godt kunne gjera det, denne motverdien av samtida, sjølv om eg kunne gjeva samtida att med same mynt som ho selde meg for, sveik og selde, men denne mynten er i dag alt ugyldig, for det er forbi, og då gjeld ein annan valuta, som heller ikkje vil vara evig, same kor mykje eg skulle ynskje det. Eg ser på noko. Eg skodar. Eg ser ei dør, som det er skrivi noko på med krit som blir lett å stryke ut, noko flyktig, ein seier jo at tida flyg, vel, det er ikkje berre frå meg ho flyktar, ho flyktar jo frå alt, også frå meg, utan angst, ho flyktar utan iver, utan frykt.

Alt er borte. Eg kan ikkje hugse lenger at eg har skrivi noko på ei dør, for same om ein kjenner det forgangne, ein har no opplevt det, så er det som vart skrivi, alltid ugyldig i notida. Eg får ingenting for det. Det blir skrivi noko nytt. Krit kan ein alltid slette lett ut, nesten like lett som menneske. For det som eg hadde, gjev ingen meg noko som er forbi, før eg verkeleg hadde det, for det er berre mitt eige forgangne, som eg ikkje kan koma meg ut av, ikkje koma framom meg sjølv inn i notida, der eg ikkje lenger kan finnast. Leit etter Dykkar eige forgangne! Kven var det eg tenkte på? Kven? Det var i går, men det er forbi. Eg tenkjer på deg i dag òg, men det er like mykje forbi, i same augneblinken som eg tenkjer på deg, er augneblinken alt omme, den då eg tenkte på deg, men også den andre alt, no når eg tenkjer, som om eg ville tenkje på deg som på einkvan annan. Så no spring eg eit stykke framom mitt forgangne for i det å kunna sjå meg sjølv i andletet som i ein spegel, men det går ikkje. Forbi er forbi, og eg er alt ein annan. Visste eg berre kven eg var i går, eg veit det jo!, eg hugsar kven eg var! Men det er til ingen nytte for meg no, for visste eg kven eg var i går, kunne eg kopiere meg i morgon, nei, i morgon er det noko anna, kunne eg kopiere meg alt no og berre det. Eg ville bli min eigen imitasjon. Kvifor skulle eg drye lenger? Ein ville kanskje ynskt meg som ein annan, men den ville eg i beste fall vera i morgon eller overmorgon, i det forgangne ville eg vera ingen. Ingen i eit svart hol av tida, som kjenner einast det forgangne, endå ho serverer oss det som kjem. Ho gjev oss raust det som kjem, ho tek nådelaust frå oss det som var, ho tek frå oss det forgangne, sjølv om vi stendig går framom alt. Visste vi berre kor viktig det ein gong vil bli, ville vi stanse opp og nyte det, endå det ikkje går an. Anna kan vi ikkje. Forbi er forbi. Berre spør tida! Ho vil stadfeste det for Dykk. Forbi. Eg kan ikkje anna. Må sjølv finne vegen, men han går òg berre framom mitt forgangne. No er eg rett nok her. Men gagnar det meg på noko vis? Nei. For eg er her og like fullt alt borte att. For eg er alltid borte kvar eg så er. Eg er det mellombelse, nei, det alltid verande, men no er alt det borte. Samtida forstår seg aldri, forstår seg ikkje som det framtidige, heller ikkje som det notidige. Og som noko fortidig vil ho oftast ikkje forstå seg. Heller ikkje eg forstår. Kva sa De? Eg skjønar Dykk ikkje. Snakk høgare! Kjærleiken? Ver så snill tal høgare! Kva meiner De med det? Meiner De det som er forbi? Altså eg er ikkje komen framom det, men kanskje ein annan, som har kjent han att, kjærleiken. Ikkje eg.

ELFRIEDE JELINEK (f. 1946) er austerriksk forfattar og.
dramatikar. Ho har skrive ei lang rekkje romanar og
teaterstykke, og hennar mest kjende, og mest personlege,
tekst for teater, Vinterreise (2011), ligg med dette fore
panorsk.

Det skapte bade forundring, forarging og frygd da
Jelinek i 2004, blei tildelt Nobelprisen i litteratur, for
hennar «musikalske straum av royster og motroyster (...)
som avslorer dei absurde klisjeane i samfunnet>.

Hos Jelinek er det liksom spriket sjolv som taler,
idei seinare stykka hennar i eit slag redigert monologisk
stream of consiousness. I s méte skil hennar dramatikk
seg markert frd den tradisjonelle dramatiske diktinga,
og kvar einskild instruktor mé s & seie skape sitt eige
stykke pa grunnlag av Jelineks sprakflaum.

Elfriede Jelineks dikting er grunna hennar szreigne
spriklege musikalitet svaert vanskeleg & setje om, men
Oskar Vistdal har pa meisterleg vis klart & fore Jelineks
diktarlege sarpreg over til norsk.

Elfriede Jelinek

skoDESPEL Av Elfriede Jelinek
omserr Av Oskar Vistdal
REDAKTOR FOR SERIEN Jon Fosse

